Foto’s sjen

Foto’s sjen mei heit en mem
yn it fotoboek

foto’s fan in lytse poppe

yn in omslachdoek.

Fan in poppe yn de wein
fan de earste hapkes

fan in berntsje mei in bear
fan de earste stapkes.

Heit slacht alle siden om
mem fertelt derby
grappige ferhaaltsjes
allegear oer my.

Want dat berntsje, dat bin ik
sjoch, seit mem, watst diest:
spattest my hielendal wiet
doe’st yn’t badsje sietst.

En hjir; seit mem, soe ik dy
rys mei kerry jaan

hast it iten yn’t hier

do woest it sels dwaan.

Dér hiesto in tekening

op de muorre makke

heit wie boas, want hy moast der
nij behang opplakke.

Mar no laket heit derom
en jout my in tut
fan mem krij’k in kripke
it fotoboek is ut.

